
Mál nr.  305/2015 
M og 

 vátryggingafélagið V v.  slysatryggingar knattspyrnufélags. 
 

Ágreiningur um túlkun á slysahugtakinu 

Gögn. 
1. Málskot móttekið þann 13. ágúst 2015 ásamt fylgiskjölum. 
2. Bréf V frá 8. september 2015. 
3. Bréf frá lögmanni M frá 14. september 2015. 

 

Málsatvik. 

Samkvæmt tjónstilkynningu frá 21. maí 2015 varð M fyrir líkamstjóni í knattspyrnuleik í 
Reykjaneshöllinni þann 11. apríl 2015. Er atvikinu lýst á þann hátt í tilkynningunni að M hafi 
verið að fara pressa og var að stoppa en þá hafi hnéð gefið sig. Í nánari skýringum kemur fram að 
meiðslin hafi átt sér stað í leik, þegar um stefnubreytingu hafi verið að ræða. Í tjónstilkynningu 
kemur einnig fram að fremra krossbandið í hægra hné væri rifið. 

Í læknisvottorði frá Læknavaktinni kemur fram að M sagðist hafa verið að spila fótbolta og 
misstigið sig í leiknum. Síðan hafi M verið með verk í hægra hnénu. 

Í læknisvottorði bæklunarskurðlæknis kemur fram að M hafi skyndilega misstigið sig, fengið 
mikinn snúning á hægra hné með þeim afleiðingum að hnéð bólgnaði upp og M gat ekki haldið 
knattspyrnuleiknum áfram. 

V hafnaði bótaskyldu úr slysatryggingunni með þeim rökum að ekki hafi verið um utanaðkomandi 
atburð að ræða og því félli atvikið ekki undir slysahugtakið og þar af leiðandi ekki undir 
slystrygginguna. 

Í málskoti M til nefndarinnar kemur fram í málavaxtalýsingu að M hafi fest takkana á 
knattspyrnuskónum í stamt gervigrasið og misstigið sig með þeim afleiðingum að krossbönd í 
hægra hné hafi skaddast. 

Álit. 

Í skilmálum slysatryggingarinnar kemur fram að með orðinu slys sé átt við skyndilegan 
utanaðkomandi atburð sem veldur meiðslum á líkama vátryggðs og gerist án vilja hans. V telur að 
ekki hafi verið um neinn utanaðkomandi atburð að ræða og því falli hann ekki undir 
slysatrygginguna. 

Sannað er að M hafi fengið mikinn snúning á hægra hné sitt með þeim afleiðingum að krossbönd 
sködduðust. Ekki er hægt að líta framhjá tilkynningu M og lýsinga í læknisvottorðum á 
atburðinum, en ekki verður nægilega séð af þeim að skilyrðið um utanaðkomandi atburð sé 
uppfyllt. Lýsingarnar benda til þess að líkamsmeiðslin sé að rekja til innra ástands en ekki til 
utanaðkomandi atburðar eins og kveðið er á um í skilmálum slysatryggingarinnar. Getur því ekki 
stofnast bótaréttur úr slysatryggingu knattspyrnufélagsins hjá V. 

Niðurstaða. 

M á ekki rétt á bótum úr slysatryggingu hjá V. 

 
Reykjavík, 24. september 2015. 

 
Þóra Hallgrímsdóttir lögfr. 

         Ólafur Lúther Einarsson hdl.   Jón Magnússon hrl.   


